Bli med – 4. mai startar Nasjonalforeningen si folkehelseveke
Mykje av sjukdomsbyrda i Noreg heng saman med livsstil og einsemd. Små, lågterskel tiltak – som å møtast for ein gåtur – kan utgjere ein stor skilnad.
Det er anslått at ein stor del av dei tapte leveåra i Noreg kjem av ikkje-smittsame sjukdomar som hjarte- og karsjukdom, diabetes og kreft. I tillegg blir stadig fleire råka av demens.
Ensemd og psykisk uhelse er ei av dei største folkehelseutfordringane i vår tid. Fleire bur åleine, og vi får ei aldrande befolkning. Den generelle folkehelsa i Noreg er god, men ho er ikkje jamt fordelt.
Vi treng aktivitetar som når breitt og som er enkle å delta i – anten det handlar om meir fysisk aktivitet eller sosiale møteplassar. Det fine er at terskelen ikkje treng å vere høg. Litt rørsle er betre enn ingenting, og det viktigaste er å kome i gang. Like viktig er fellesskapen: å bli møtt med eit «hei», å ha nokon å gå saman med, og ikkje minst å prate over ein kopp kaffi.
Over heile landet skaper lokallaga våre aktivitetar som gir både rørsle og tilhøyrsle. Gågruppene våre er blant dei mest utbreidde tilboda, nettopp fordi dei er enkle å vere med på. Du treng ikkje dyrt utstyr eller toppform – du treng berre å møte opp.
Frå 4. til 10. mai markerer vi folkehelseveka vår. Ta med ein nabo, ein kollega eller ein du enno ikkje kjenner så godt – bli med på ein gåtur eller stikk innom eitt av arrangementa våre. For nokon kan det vere dagens viktigaste møtepunkt. For oss alle er det eit steg i rett retning.

